
Annotatsiya: Ushbu maqolada tajribadan so‘ng kuzatilgan natijalariga ko‘ra, 6% li 

sirka kislotasi yuborilgan va biokorreksiya qilinmagan oq zotsiz kalamushlarning jigar 

parenximasida sezilarli morfologik o‘zgarishlar kuzatildi. Gistologik kuzatuvlarda 

gepatotsitlarning kichrayishi, yadro-sitoplazma nisbatining ortishi, sitoplazmada 

vakuolizatsiya, markaziy venalarda venoz staz, bo‘laklararo qon tomirlarining kengayishi, 

sinusoidlarning deformatsiyasi hamda biliar epiteliyda proliferativ-displastik jarayonlar 

aniqlangan. Umuman olganda, 1 oy davomida jigar to‘qimalarida distrofik, yallig‘lanishli 

va kompensator o‘zgarishlar birgalikda kechdi. Ushbu topilmalar sirka kislotasining 

gepatotoksik ta’sirga ega ekanligini hamda yosh organizmlarda jigar hujayralarining ushbu 

ta’sirga sezgirligini ko‘rsatadi. 

Kalit so'zlar: oq zotsiz kalamush, sirka kislotasi, jigar, gistologiya, gepatotsit, 

morfologik o‘zgarishlar, gepatotoksik. 

Annotation: This article presents experimental findings showing that administration 

of 6% acetic acid without biocorrection caused significant morphological alterations in the 

liver parenchyma of albino rats. Histological observations revealed hepatocyte shrinkage, 

an increased nucleus-to-cytoplasm ratio, cytoplasmic vacuolization, venous stasis in 

central veins, dilation of interlobular vessels, sinusoidal deformation, and proliferative-

dysplastic processes in the biliary epithelium. Overall, within one month, dystrophic, 

inflammatory, and compensatory changes developed simultaneously in the liver tissue. 

These results confirm the hepatotoxic effect of acetic acid and indicate the high sensitivity 

of hepatocytes in young organisms to this exposure. 

Keywords: albino rats, acetic acid, liver, histology, hepatocytes, morphological 

changes, hepatotoxicity. 

Аннотация: В данной статье по результатам эксперимента установлено, что у 

белых беспородных крыс, которым вводилась 6% уксусная кислота без 

биокоррекции, выявлены выраженные морфологические изменения в паренхиме 

печени. Гистологические наблюдения показали уменьшение гепатоцитов, 

увеличение ядерно-цитоплазматического соотношения, вакуолизацию цитоплазмы, 

венозный стаз в центральных венах, расширение междольковых сосудов, 

деформацию синусоидов, а также пролиферативно-диспластические процессы в 

билиарном эпителии. В целом, в течение одного месяца в тканях печени 

одновременно протекали дистрофические, воспалительные и компенсаторные 

изменения. Полученные данные подтверждают гепатотоксическое действие 

уксусной кислоты и указывают на высокую чувствительность печёночных клеток 

молодых организмов к данному воздействию. 

Ключевые слова: белые беспородные крысы, уксусная кислота, печень, 

гистология, гепатоциты, морфологические изменения, гепатотоксичность. 

Kirish. Zararli va xavfli ishlab chiqarish omillari ta’sirida rivojlanadigan 

kasalliklarda kuzatiladigan metabolik buzilishlarni korreksiyalash masalasi bugungi kunda 

dolzarb ahamiyat kasb etadi. An’anaviy dori vositalari ko‘pincha yetarli terapevtik natija 

bermaydi, ayrim hollarda esa bir necha preparatlarni birgalikda qo‘llashga to‘g‘ri keladi, 

bu esa nojo‘ya ta’sirlar xavfini sezilarli darajada oshiradi. Shu bois tabiiy kelib chiqishga 

ega bo‘lgan davolash vositalari, xususan, o‘simliklardan olingan preparatlar metabolik 

jarayonlarga ijobiy ta’sir ko‘rsatish qobiliyati bilan ajralib turadi hamda sintetik 

analoglariga nisbatan xavfsizroq deb hisoblanadi [14]. 

Uksus kislotasi koagulyatsion nekroz turiga xos bo‘lgan mahalliy kuydiruvchi 

ta’sirga ega bo‘lib, eritrotsitlarning gemoliziga, toksik koagulopatiyaga olib keladi hamda 

dissemine qilingan tomir ichki ivish sindromi rivojlanishi bilan bog‘liq tarzda sezilarli 

gemato-, nefro- va gepatotoksik ta’sirlar namoyon qiladi. Natijada og‘ir gipoksiya, 

mikrotsirkulyator buzilishlar, jigar yetishmovchiligi va buyrak disfunktsiyasi yuzaga 

keladi. Kimyoviy kuyish maydonida proliferativ jarayonlar keskin kuchayadi va bu o‘z 

navbatida qizilo‘ngach va oshqozonda qon ketishi, ezofagit, oshqozon devorida chandiqli 

stenozi kabi og‘ir kechuvchi kech asoratlarning rivojlanishiga olib keladi [18]. 

Tadqiqotning  maqsadi. Himoya omillari qo‘llanilmagan sharoitda 6 % li sirka 

kislotasi ta’sirida oq zottsiz kalamushlarning jigar parenximasida rivojlanadigan 

morfologik o‘zgarishlarni kompleks baholash hamda yosh organizmlarda kuzatiladigan 

gepatotoksik shikastlanish xususiyatlarini aniqlash. 

Material va usullar. Eksperimental tadqiqot 1 oylik oq zottsiz kalamushlarda 

o‘tkazildi. Hayvonlar suv va ozuqaga erkin kirish imkoniyati bo‘lgan standart vivar 

sharoitida saqlandi. Jigarni toksik shikastlanishini modellashtirish maqsadida 

kalamushlarga zond yordamida 6 % li sirka kislotasi eritmasi tana vaznining  0,5ml/kg 

miqdorida ichak orqali yuborildi. Mazkur tajriba turkumida tuzatuvchi (korrektiv) vositalar 

qo‘llanilmadi. 

Hayvonlar 30 kun davomida kuzatildi. Eksperiment yakunida kalamushlar bioetika 

normalariga muvofiq natriy tiopental (50 mg/kg, intraperitoneal) yuborish orqali 

e’tanaziya qilindi, so‘ngra jigar ajratib olindi. 

Jigar fragmentlari 10 % li neytral formalin eritmasida fiksatsiya qilindi, ketma-ket 

oshib boruvchi konsentratsiyadagi spirtdan o‘tkazildi va parafinga quyildi. 4–5 mkm 

qalinlikdagi gistologik kesimlar umumiy morfologik baholash uchun gematoksilin-eozin 

bilan bo‘yaldi. Mikroskopik tekshiruv yorug‘lik mikroskopi Leica DM500 (yoki shunga 

teng modellardan biri) yordamida amalga oshirildi. 

Morfologik o‘zgarishlar quyidagi mezonlar bo‘yicha baholandi: gepatositlarning 

holati (o‘lchami, sitoplazmatik vakuolizatsiya, yadro-sitoplazma nisbatining o‘zgarishi), 

tomir reaksiyalari (venoz staz, bo‘lakchalararo tomirlarning kengayishi, sinusoidlarning 

deformatsiyasi), biliar epiteliydagi o‘zgarishlar (ko‘payish va displastik jarayonlar). 

Natijalar. Eksperimental guruh sifatida 1 oylik oq zotsiz kalamushlarga zond orqali 

6% li sirka kislotasi 1 oy davomida berilgach, jigar to‘qimasida sezilarli morfometrik va 

gistologik o‘zgarishlar qayd etildi. 

Jigar organometrik o‘lchamlari nazorat guruhiga nisbatan kamaygan bo‘lib, 

balandligi 7,0–8,5 mm, qalinligi esa 3,5–4,3 mm oralig‘ida bo‘ldi. Bu o‘zgarishlar jigar 

parenximasida atrofik jarayonlarning rivojlanganligini ko‘rsatadi. 

Mikromorfometrik tahlillar shuni ko‘rsatdiki, gepatotsitlararo masofa (markazdan 

markazgacha) 14,5–18,0 mkm bo‘lib, o‘rtacha 16,2 ± 0,6 mkmni tashkil etdi. Hujayralar 

oralig‘ining torayishi ularning zich joylashganligini bildiradi. Gepatotsitlarning sitoplazma 

yuzasi esa o‘rtacha 268,5 ± 15,5 mkm² ni tashkil etib, distrofik o‘zgarishlar va hujayra 

atrofiyasi fonida kamaygani aniqlandi. 

Jigar mikrosirkulyator tizimida ham aniq patologik o‘zgarishlar kuzatildi. Markaziy 

vena diametri 66,3-69,3 (o‘rtacha 67,8 ± 1,5) mkm bo‘lib, kengayish venoz staz holatini 

ko‘rsatdi. Bo‘laklararo venalar 47,2-49,8 (o‘rtacha 48,5 ± 1,3) mkm va arteriyalar 26,9-

28,9 (o‘rtacha 27,9 ± 1,0) mkm diametrining ortishi giperemiya va mahalliy yallig‘lanish 

holatini bildiradi. Biliar epiteliy balandligi 6,5-9,0 (o‘rtacha 7,6 ± 0,2) mkm, o‘t yo‘llari 

diametri esa 13,8-15,4 (14,6 ± 0,8) mkm bo‘lib, bu o‘zgarishlar giperplaziya va yengil 

displaziya belgilariga mos keladi. 

Sinusoidal kapillyarlarning o‘rtacha diametri 53,2-55,0 (54,1 ± 0,9) mkm ni tashkil 

etdi. Kengaygan sinusoidlar va Kupfer hujayralarining faollashuvi jigar ichki 

gemodinamikasi va immunologik holatida buzilishlar borligini tasdiqlaydi. 

Gistologik kuzatuvlar davomida gepatotsitlarning kichraygani, ularning yadro-

sitoplazma nisbati ortgani, sitoplazmasida vakuolizatsiya holatlari, markaziy venalarda 

venoz staz elementlari, bo‘laklararo qon tomirlarining kengaygani, sinusoidlarning 

deformatsiyasi va biliar epiteliyda proliferativ-displastik jarayonlar mavjudligi aniqlandi. 

Tajriba sharoitida kimyoviy kuyish chaqirtirilgan va biokorreksiya qilinmagan oq 

zotsiz kalamushlardan olingan natijalarda shular ma’lum bo‘ldiki, 6% li sirka kislota 

yuborilgan laboratoriya hayvonlarining barchasida (100,0%, n=30) jigarning  morfologik 

o‘zgarishlarga uchraganligi  aniqlandi.  

Xulosa. Umuman olganda, 1 oy davomida 6% li sirka kislotasi ta’sirida jigar 

parenximasida distrofik, yallig‘lanishli va kompensator o‘zgarishlar birgalikda kechdi. 

Ushbu topilmalar sirka kislotasining gepatotoksik xususiyatga ega ekanligini isbotlab 

beradi va yosh organizmlarda jigar hujayralari ushbu ta’sirga sezgir bo‘lishini ko‘rsatadi. 

